ОН БІРІНШІ ТАРАУ: 
Аллаһтан өзгеге арнап құрбан шалынатын жерде Аллаһқа арнап құрбан шалуға тыйым салынатындығы туралы
«Әт-Тәуба» сүресі, 108-аят: 
لا تَقُمْ فِيهِ أَبَدًا لَمَسْجِدٌ أُسِّسَ عَلَى التَّقْوَى مِنْ أَوَّلِ يَوْمٍ أَحَقُّ أَنْ تَقُومَ فِيهِ فِيهِ رِجَالٌ يُحِبُّونَ أَنْ يَتَطَهَّرُوا وَاللَّهُ يُحِبُّ الْمُطَّهِّرِينَ (١٠٨)

«(Мухаммад,) ол мешітте әсте намаз оқыма. Бастапқы күннен бері тақуалық негізінде салынған (Құба) мешіті намазға тұруына көбірек лайықты. Онда тазалануды сүйетін кісілер бар. Аллаһ та таза болушыларды жақсы көреді».
Тараудың «Бірқұдайшылық кітабына» сәйкестілігі:

Бұл тарау осыдан алдыңғы тараудың жалғасы болып табылады. Өйткені осыдан алдыңғы тарауда Аллаһтан өзгеге арнап құрбан шалудың үкімі түсіндірілген болатын, ал бұл тарауда осыған алып келетін себептерге деген тыйым мен мұны жасайтындарға ұқсаудың тыйым салынғандығы қарастырылады.
Бұл аятта Пәк әрі Қасиетті Аллаһтан басқаға арнап құрбан шалу үшін әзірленетін орындармен ұқсастық бойынша теңеу (қияс) келтіріледі. Мұндай орындар Пәк әрі Қасиетті Аллаһқа мойынсұнбаушылық таныту үшін әзірленген мешітке теңестіріледі.  Әрі осы мешітте Аллаһқа құлшылық жасауға тыйым салынғандығы секілді, Аллаһтан басқаға құрбан шалу үшін әзірленген орындарда да Аллаһқа арнап құрбан шалуға тыйым салынады.
Аяттан алынатын пайдалар:

1. Аятта Аллаһтан басқаға арнап құрбан шалынатын жерлерде Аллаһқа арнап құрбан шалуға тыйым салынғандығына нұсқау әрі мұндай орынды Аллаһқа мойынсұнбаушылық таныту үшін құрылған мешітке ұқсастық бойынша теңеу бар.
2. Аятта намазды бүкіл ластықтардан тазаланатын салиқалы адамдардың жамағатымен бірге оқудың абзал екеніне нұсқау бар.  
3. Аятта Пәк әрі Қасиетті Аллаһ Тағаланың бүкіл басқа сипаттары сияқты Оның Өзіне лайықты болған «жақсы көру» деген сипатының растауы бар.
4. Аятта адамдарды дұрыс дәрет алып, нәжестен тазалануға ынталандыру бар, өйткені бұл Аллаһ Тағаланың жақсы көруіне алып келеді.  
5. Аятта әлдебір орынның ниетке ықпал ететініне нұсқау бар.
6. Аятта көпқұдайшылыққа алып келетін бүкіл жолдарды жабудың заңды екеніне нұсқалады.
------------------------------------------------------------------------------------------------

Сабит ибн әд-Даххақтың былай деп баяндағаны жеткізіледі: «Бірде бір кісі құрбандыққа арналған түйесін Бууанда шалуға нәзір беріп, бұл туралы Пайғамбардан (оған Аллаһтың игілігі мен сәлемі болсын) сұрады. Ол (оған Аллаһтың игілігі мен сәлемі болсын): (Ол жерде адамдар құлшылық ететін пұтқа табынушылардың әлдебір пұты тұрған ба?» - деп сұрады. (Адамдар) оған: «Жоқ», - деп жауап берді.  Ол (оған Аллаһтың игілігі мен сәлемі болсын): (Ал ол жерде пұтқа табынушылардың қандай да бір мейрам-мерекелері өтетін бе еді?( Адамдар: «Жоқ», - деп жауап берді.  Сонда Аллаһтың Елшісі (оған Аллаһтың игілігі мен сәлемі болсын): (Нәзіріңді орында! Бірақ Аллаһқа мойынсұнбаушылықпен және Адам баласының иелігіндегі (қолындағы) болмаған нәрсемен байланысты нәзірді орындамау керек(, - деп жауап берді». Бұл хадисті Абу Дауд (13313) жеткізген, әрі оның баяндаушыларының тізбегі әл-Бухари мен Муслимнің талаптарына сай сенімді. 

Сабит ибн әд-Даххақ ибн Халифа ибн Саләба ибн Ади хазраж әл-ансари тайпасынан шыққан атақты сахаба болатын.  Ол һижраның 64 жылы қайтыс болған.

Бұл хадисте жәһилиет кезінің пұттары тұрған немесе көпқұдайшылдар үнемі жиналатын орындарда Аллаһқа арнап құрбан шалуға тыйым бар, тіпті олар ол жерде жиналуын қойған болса да.  
Хадистен алынатын пайдалар:

1. Хадисте бұрын пұт тұрған орында нәзірді орындауға тыйым салынғандығына  нұсқау бар, тіпті ол сол жерден алып тасталған болса да.
2. Хадисте көпқұдайшыл-мүшриктердің тұрақты жиындары өтетін орында нәзірді орындауға тыйым салынғандығына нұсқау бар, тіпті олар сол жерде жиналуын қойған болса да.
3. Хадисте муфтидің қажетті жағдайларда өзіне сұрақ қоюшыдан оның мәселесінің мәні туралы егжей-тегжейлі сұрап алуының заңды екеніне нұсқау бар.  
4. Хадисте көпқұдайшылыққа алып баратын барлық жолдарды жабудың қажет екеніне нұсқау бар;
5. Хадисте көпқұдайшылдардың ғибадаттары мен жиындарында оларға ұқсап-еліктеуді тәрк ету керек екеніне нұсқау бар, тіпті адамның мұндай мақсаты болмаса.  
6. Хадисте көпқұдайшылдар құрбандықтарын шалатын немесе өздерінің тұрақты жиындарын өткізетін орынға айналдырған жерлерде Аллаһқа арнап құрбан шалудың күнә екеніне нұсқау бар.
7. Хадисте егер адам құрамында күнәсі бар нәзір берген болса, оны орындауына рұқсат етілмейтініне нұсқау бар. 
8. Хадисте адамның өз иелігінде жоқ нәрсеге байланысты берген нәзірі орындалмайтынына нұсқау бар. 

9. Хадисте құрамында күнәсі болмаған әрі нәзір беруші өзі иелік ете алатын нәрсеге байланысты берген нәзірді орындаудың міндетті екеніне нұсқау бар. 
10. Хадисте нәзір ғибадат екеніне әрі оны Аллаһтан басқа ешкімге арнауға болмайтынына нұсқау бар.
------------------------------------------------------------------------------------------------

ОН ЕКІНШІ ТАРАУ: 
Аллаһтан басқаға нәзір беру көпқұдайшылық болып табылатыны туралы  

«Әл-Инсан» сүресі, 7-аят: 
يُوفُونَ بِالنَّذْرِ وَيَخَافُونَ يَوْمًا كَانَ شَرُّهُ مُسْتَطِيرًا (٧)

«Олар нәзірлерін орындайды, әрі апаты етек алатын күннен қорқады».

«Әл-Бақара» сүресі, 270-аят: 
وَمَا أَنْفَقْتُمْ مِنْ نَفَقَةٍ أَوْ نَذَرْتُمْ مِنْ نَذْرٍ فَإِنَّ اللَّهَ يَعْلَمُهُ وَمَا لِلظَّالِمِينَ مِنْ أَنْصَارٍ (٢٧٠)

«Сендер не жұмсасаңдар да, қандай нәзір берсеңдер де, Аллаһ бұл туралы біледі. Бірақ залымдарға көмекші жоқ».

Тараудың «Бірқұдайшылық кітабына» сәйкестілігі:

Кітаптың авторы (Аллаһ оны рахымына бөлесін) Аллаһтан басқаға нәзір беруді таухидке қайшы келетін ширктің бір түрі екенін түсіндіріп берді. Оның бұдағы мақсаты адамдар мұндайдан сақтануы және аулақ болуы еді. 

Бұл аяттарда нәзір ғибадат екеніне нұсқау бар, өйткені Аллаһ Тағала нәзірлерін орындаушыларды мақтады, әрі Аллаһ мұндай адамды ол Оның бұйрықтарын орындағаны немесе харам нәрсені тәрк еткені үшін мақтайды. Тура сол секілді, Ол бізден не шығып жатқанын, мейлі бұл мал-мүлік жұмсау немесе нәзір болсын, білетінін және осы үшін бізге сый-сауап беретінін хабарлады. Әрі бұл нәзірдің ғибадат екеніне және оны Аллаһтан басқаға арнау көпқұдайшылық болып табылатынына нұсқайды. 

Аяттардан алынатын пайдалар:

1. Аяттарда нәзір Аллаһқа ғана арналып жасалатын ғибадат екеніне әрі оны Аллаһтан басқаға арнау үлкен көпқұдайшылық болып табылатынына нұсқау бар.  

2. Аяттарда Аллаһ Тағаланың барлық нәрсе туралы білетініне нұсқау бар.  
3. Аяттарда амалдар үшін  сый-жаза берілетініне нұсқау бар.
4. Аяттарда нәзірлерді орындауға ынталандыру бар.
------------------------------------------------------------------------------------------------

Әл-Бухаридің “әс-Сахих” (жинағында) Аллаһ Елшісінің (оған Аллаһтың игілігі мен сәлемі болсын): «Кім Аллаһқа мойынсұнушы болам деп нәзір берсе, Оған мойынсұнушы болсын, ал кім Аллаһқа мойынсынбаймын деп нәзір берген болса, мойынсұнбаушылық танытпауы керек», - деп айтқанын жеткізген Айшаның (оған Аллаһ разы болсын) хадисі келтірілген  (әл-Бухари 6696, Абу Дауд 3289, әт-Тирмизи 1526, Ибн Мәжаһ 2126, Ахмад «Муснадта» 41, 36/6).

Айша – мүминдердің анасы, Пайғамбардың (оған Аллаһтың игілігі мен сәлемі болсын) әйелі, Абу Бакр әс-Сыддықтың (Аллаһ оларға разы болсын) қызы. Ол әйелдердің арасындағы ең білімдісі әрі, Хадиша анамызды (оған Аллаһ разы болсын) санамағанда, Пайғамбардың (оған Аллаһтың игілігі мен сәлемі болсын) әйелдерінің ішіндегі ең жақсысы. Айшаның Хадишадан жақсырақ екенінде ғалымдардың арасында келіспеушіліктер бар. Ол һижраның 57 жылы қайтыс болды.

Бұл хадисте нәзір Аллаһқа мойынсұнушылық танытуда да, Аллаһ Тағалаға мойынсұнбаушылық танытпауда да болуы мүмкін екеніне нұсқау бар. Онда сондай-ақ нәзір құлшылық болып табылатынына, сондықтан кім Аллаһтан басқаға нәзір берсе, сол кұлшылық-ғибадаттағы көпқұдайшылық жасаған болатынына нұсқалады.  
Хадистен алынатын пайдалар:

1. Хадисте нәзір құлшылық екеніне әрі оны Аллаһтан басқаға арнау көпқұдайшылық болып табылатынына нұсқау бар.  
2. Хадисте Аллаһқа мойынсұнушылық танытудағы нәзірлерді орындау міндетті екеніне нұсқау бар.
3. Хадисте Аллаһқа мойынсұнбаушылық танытудағы нәзірлерді орындауға тыйым салынғанына нұсқау бар. 
------------------------------------------------------------------------------------------------

ОН ҮШІНШІ ТАРАУ:
 Аллаһтан басқаға пана тілеп жалбарыну (сиыну) көпқұдайшылық екені туралы
«Әл-Жинн» сүресі, 6-аят: 
وَأَنَّهُ كَانَ رِجَالٌ مِنَ الإنْسِ يَعُوذُونَ بِرِجَالٍ مِنَ الْجِنِّ فَزَادُوهُمْ رَهَقًا (٦)

«Шынында, адамдардан кейбір ерлер жындардың кейбір ерлеріне сиынатын еді, бірақ олар (жындардың) менменсінуін (немесе адамдардың қорқынышын) арттыратын».

Тараудың «Бірқұдайшылық кітабына» сәйкестілігі:

Бұл тарауда Аллаһтан басқаға пана тілеп жалбарынудың таухидке қайшы келетін көпқұдайшылықтың бірі түрі екенінің түсіндірмесі бар. Әрі мұндағы мақсат адамдардың осыдан сақтануы және аулақ болуында.   
Бұл аятта Аллаһ Тағала иман келтірген жындар туралы баяндады. Оларға Мухаммадтың (оған Аллаһтың игілігі мен сәлемі болсын) діні айқын болған кезде, олар оған иман келтірді. Олар сондай-ақ адамдардың жындарға қатысты жасап жүрген Аллаһтан басқаға пана тілеп жалбарынуға жататын көпқұдайшылығы туралы баяндап берді. 

Аяттан алынатын пайдалар:

1. Аятта Аллаһтан басқаға пана тілеп жалбарыну көпқұдайшылық болып табылатынына нұсқау бар. Өйткені Аллаһ Тағала иман келтірген жындардың: «Ол (Құран) тура жолға салады, әрі біз оған иман келтірдік, және Раббымызға серік қоспаймыз», - деген сөздерін баяндады («әл-Жинн» сүресі, 2-аят). Сондай-ақ олардың жазғырумен: «Шынында, адамдардан кейбір ерлер жындардың кейбір ерлеріне сиынатын еді, бірақ олар олардың менменсінуін (қорқынышын) арттыратын», - дегендерін де («әл-Жинн» сүресі, 6-аят).
2. Аятта Пайғамбар (оған Аллаһтың игілігі мен сәлемі болсын) адамдарға да, жындарға да жіберілгеніне нұсқау бар.  
3. Аятта Аллаһтан басқаға пана тілеп жалбарыну қорқыныш пен әлсіздікке алып келетініне нұсқау бар. 
4. Аятта Аллаһқа пана тілеп жалбарыну күш пен қауіпсіздікке алып келетініне нұсқау бар.
------------------------------------------------------------------------------------------------

Хаулә бинт Хаким Аллаһ Елшісінің (оған Аллаһтың игілігі мен сәлемі болсын) былай деп айтқанын естігені туралы жеткізілген: «Кімде-кім әлдебір жерде тоқтап: «Аллаһтың кемел сөздеріне жаратқан мақұлықтарының кесірінен сиынамын!» – деп айтса, ол осы жерде болғанға дейін оған ешқандай зиян тимейді» (Муслим 2708, әт-Тирмизи 3433, Ибн Мәжаһ 3547, Ахмад «Муснадта» 309, 388/6).

Хаулә бинт Хаким – Хаким ибн Умайя әс-Сәләмидің қызы, Усман ибн Мазғунның әйелі (Аллаһ оларға разы болсын). Ол салиқалы және қадірлі әйел болған. 
Бұл хадисте құрамында көпқұдайшылығы бар және көпқұдайшылдар қолданған пана тілеудің (сиынудың) орнына шариғатта рұқсат етілген пана тілеп жалбарынуға (сиынуға) нұсқау бар.
Хадистен алынатын пайдалар:

1. Хадисте пана тілеп жалбарыну (сиыну) құлшылық-ғибадат екеніне нұсқау бар. 
2. Хадисте Аллаһқа, Оның есімдеріне немесе сипаттарына пана тілеп жалбарыну (сиыну) заңды екеніне нұсқау бар. 
3. Хадисте Аллаһтың сөздері жаратылған мақұлық емес ееніне нұсқау бар, өйткені Аллаһ Тағала бізге Өзінің сөздеріне көмек тілеп жүгінуді бұйырды. Ал жаратылыстардың қайсыбіріне болса да пана тілеп жалбарыну, бұл туралы жоғарыда айтылғандай, көпқұдайшылық болып табылады. Әрі осыда Аллаһ Тағаланың сөздері жаратылмаған екеніне нұсқау бар.   
4. Хадисте осы дұғаның, ол осыншалықты қысқа болса да, артықшылығына нұсқау бар. 

5. Хадисте бүкіл жаратылыстардың тағдыры Аллаһ Тағаланың Қолында екеніне нұсқау бар.
------------------------------------------------------------------------------------------------

ОН ТӨРТІНШІ ТАРАУ: 
Құтқаруды Аллаһтан емес (өзгеден) тілеу немесе Аллаһтан басқаға дұға етіп жалбарыну көпқұдайшылық болып табылады 
«Юнус» сүресі, 106-аят:
وَلا تَدْعُ مِنْ دُونِ اللَّهِ مَا لا يَنْفَعُكَ وَلا يَضُرُّكَ فَإِنْ فَعَلْتَ فَإِنَّكَ إِذًا مِنَ الظَّالِمِينَ (١٠٦)

«Әрі Аллаһтан өзге саған пайда да, зиян да келтіре алмайтын нәрселерге жалбарынба. Ал егер (осыны) істесең, онда күдіксіз залымдардан боласың». 
Тараудың «Бірқұдайшылық кітабына» сәйкестілігі:

Бұл тарауда шейх бірқұдайшылыққа қайшы келетін көпқұдайшылықтың түрлерін, нақты айтқанда адамның қиын-қыстау жағдай кезінде Аллаһтан басқаға пана тілеп сиынуын немесе Одан басқаға жалбарынуын атап өтеді.   
Аяттан алынатын пайдалар: 

1. Аятта Аллаһтан басқаға дұға етіп жалбарыну үлкен көпқұдайшылық екеніне нұсқалады.
2. Аятта тіпті адамдардың ең ізгісі болған Пайғамбардың өзі де (оған Аллаһтың игілігі мен сәлемі болсын) Аллаһтан басқаға дұға етіп жалбарынса, залымға, яғни көпқұдайшылға айналатыны туралы ескертілгеніне нұсқау бар. Ал басқалар туралы не айтуға болады!  
3. Аятта көпқұдайшылдардың құдайларының дәрменсіз екеніне және оларға құлшылық етудің негізсіз екеніне нұсқалады.
------------------------------------------------------------------------------------------------

«Юнус» сүресі, 107-аят: 
وَإِنْ يَمْسَسْكَ اللَّهُ بِضُرٍّ فَلا كَاشِفَ لَهُ إِلا هُوَ وَإِنْ يُرِدْكَ بِخَيْرٍ فَلا رَادَّ لِفَضْلِهِ يُصِيبُ بِهِ مَنْ يَشَاءُ مِنْ عِبَادِهِ وَهُوَ الْغَفُورُ الرَّحِيمُ (١٠٧)

«(Мухаммад,) егер Аллаһ саған бір зиян жеткізсе, сонда оны Аллаһтан басқа айықтырушы жоқ. Ал егер Ол саған бір жақсылық қаласа, оның кеңшілігін тойтарушы жоқ. Ол оны құлдарынан қалаған кісісіне береді. Ол өте Жарылқаушы, ерекше Мейірімді». 
Бұл аятта тек Аллаһ Тағала ғана құлшылыққа лайықты екеніне, сондай-ақ жалғыз Ол ғана дұға етіп жалбарынуға лайықты екеніне, әрі Одан басқа біреуге дұға етіп жүгіну көпқұдайшылық екеніне нұсқау бар, өйткені Одан басқа ешкім пайда да, зиян да келтіру құдіретіне ие емес.
Аяттан алынатын пайдалар:

1. Аятта тек жалғыз Аллаһ Тағала ғана құлшылыққа лайықты екеніне әрі тек жалғыз Ол ғана Оған дұға етіп жалбарынуға лайықты екеніне, яғни құлшылықтағы таухидке (таухид әл-улуһия) нұсқау бар. Өйткені Ол Өзінің раббылығында Жалғыз, тек Ол ғана басқарады, Ол ғана өлтіреді және Ол ғана тірілтеді.  
2. Аятта Аллаһ Тағаладан басқа әлдебіреуге дұға етіп жүгіну негізсіз екеніне нұсқау бар, өйткені адамдардың Одан басқа жалбарынғандары өздеріне жалбарынатындарға пайда да келтіре алмайды, олардан зиянды да тойтара алмайды. 

3. Аятта Аллаһқа «қалау» сипаты тән екеніне нұсқау бар, әрі Оның бұл  сипаты Қасиетті әрі Пәк болған Оның ұлылығына сай.
4. Аятта Пәк әрі Қасиетті Аллаһқа Оның ұлылығына сай «кешірім» және «рахым» сипаттары тән екеніне  нұсқау бар.

------------------------------------------------------------------------------------------------

«Әл-Анкабут» сүресі, 17-аят: 
إِنَّمَا تَعْبُدُونَ مِنْ دُونِ اللَّهِ أَوْثَانًا وَتَخْلُقُونَ إِفْكًا إِنَّ الَّذِينَ تَعْبُدُونَ مِنْ دُونِ اللَّهِ لا يَمْلِكُونَ لَكُمْ رِزْقًا فَابْتَغُوا عِنْدَ اللَّهِ الرِّزْقَ وَاعْبُدُوهُ وَاشْكُرُوا لَهُ إِلَيْهِ تُرْجَعُونَ (١٧)

«Сендер Аллаһтан өзге пұттарға құлшылық етесіңдер әрі ойдан шығарып өтірік айтасыңдар. Расында, Аллаһтан өзге табынғандарың сендерге ризық бере алмайды. Ендеше, ризықты Аллаһтың қасынан іздеңдер. Оған құлшылық жасаңдар әрі Оған шүкір етіңдер. Оған қайтарыласыңдар».
Бұл аятта жалғыз Аллаһқа ғана құлшылық етудің міндетті екеніне әрі тек жалғыз Оған ғана дұға етіп жалбарыну керек екеніне нұсқау бар, аса Жоғары Оған мадақтар болсын. Онда сондай-ақ Аллаһтан басқа біреулерге құлшылық  ететін көпқұдайшылдарды теріске шығару бар.  
Аяттан алынатын пайдалар:

1. Аятта жалғыз Аллаһ Тағалаға ғана дұға етіп жалбарынудың және ризықты тек жалғыз Одан ғана сұраудың міндетті екеніне нұсқау бар. 
2. Аятта құлшылықтың барлық түрлері тек жалғыз Аллаһ Тағалаға ғана арналуы қажет екеніне нұсқау бар. 
3. Аятта Аллаһтың берген нығметтері үшін Оған шүкіршілік етудің міндетті екеніне нұсқау бар.  
4. Аятта қайта тірілу және жаза-сый болатынына нұсқау бар.  
5. Аятта пенденің Аллаһ Тағаладан ризық сұрауы мен осы орайда табыс табуға әрі Аллаһ Тағалаға құлшылық етуге шығуының арасында қайшылық жоқ екеніне нұсқау бар. Өйткені Ислам өзіне бұл дүниенің де, Ақыреттің де игіліктерін қамтыған.   

------------------------------------------------------------------------------------------------

«Әл-Әхқаф» сүресі, 5-6 аяттар: 
وَمَنْ أَضَلُّ مِمَّنْ يَدْعُو مِنْ دُونِ اللَّهِ مَنْ لا يَسْتَجِيبُ لَهُ إِلَى يَوْمِ الْقِيَامَةِ وَهُمْ عَنْ دُعَائِهِمْ غَافِلُونَ (٥)وَإِذَا حُشِرَ النَّاسُ كَانُوا لَهُمْ أَعْدَاءً وَكَانُوا بِعِبَادَتِهِمْ كَافِرِينَ (٦)

         «Аллаһтан өзге Қияметке дейін өздеріне жауап бере алмайтындарға дұға етіп жалбарынғандардан кім залымырақ? Әрине, табынғандары олардың жалбарынуларынан хабарсыз. Адамдар жиналған кезде, оларға табынғандары дұшпан болып, олардың өздеріне құлшылық қылғандарынан бас тартады» («әл-Әхқаф» сүресі, 5-6 аяттар). 

Бұл екі аяттарда Аллаһтан өзгеге дұға етіп жалбарындардың үкімі – олар адасқандардың ішіндегі ең адасқандары болып табылатынына, сондай-ақ дұға құлшылық болып табылатынына, әрі кім Аллаһтан басқаға дұға етсе, сол мүшрик болып табылатынына нұсқау бар. 
Осы екі аяттан алынатын пайдалар:

1. Аяттарда дұға құлшылық болып табылатынына, әрі кім Аллаһтан басқаға дұға етіп жалбарынса, сол үлкен көпқұдайшылық жасайтынына нұсқау бар. 
2. Аяттарда Аллаһтан басқаға дұға етіп жалбарынушы  бұл дүниеде де, Ақыретте де бақытсыздыққа шалдығатынына нұсқау бар. 
3. Аяттарда көпқұдайшылық ең үлкен адасушылық болып табылатынына нұсқау бар.  

4. Аяттарда адамдарды қайта тірілтіп, олардың сый-жазасын беру орын алатынына нұсқау бар.  

5. Аяттарда адамдар дұға етіп жалбарынатын пұттар, мүшриктердің өтірік ойлап шығарғандарына қайшы, оларды естімейтініне және оларға жауап бермейтініне нұсқау бар.
6. Аяттарда жалғыз Аллаһ Тағалаға құлшылық етуде бұл дүниенің де, Ақыреттің де бүкіл жақсылығы қамтылғандығына нұсқау бар.  

-------------------------------------------------------------------------------------

«Ән-Нәмл» сүресі, 62-аят: 
أَمَّنْ يُجِيبُ الْمُضْطَرَّ إِذَا دَعَاهُ وَيَكْشِفُ السُّوءَ وَيَجْعَلُكُمْ خُلَفَاءَ الأرْضِ أَإِلَهٌ مَعَ اللَّهِ قَلِيلا مَا تَذَكَّرُونَ (٦٢)

 «Немесе қиналғандар Өзіне жалбарынғанда, қабыл етіп, қиыншылықты айықтыратын және сендерді жер жүзіне орынбасар ететін кім? Аллаһпен бірге басқа құдай бар ма? Өте аз түсінесіңдер» («ән-Нәмл» сүресі, 62-аят).
Бұл аятта қиын-қыстау жағдайларда Қасиетті әрі Пәк Аллаһ Тағаладан басқа біреуге пана тілеп сиынудың негізсіз екеніне нұсқау бар, өйткені өлтіруші және тірілтушіден басқа ешкім адамды қорғай да алмайды, әрі одан оның басына түскен жамандықтарды тойтара да алмайды, ал ол – Аллаһ Тағала.  
Аяттан алынатын пайдалар:

1. Аятта қайғы-қасірет, бақытсыздық немесе қиын-қыстау кездерінде Аллаһтан басқадан тек Аллаһ Тағала ғана беруге құдіретті болған көмекті сұраудың негізсіз екеніне нұсқау бар.  
2. Аятта көпқұдайшыл-мүшриктер таухид әр-рубубияны, Аллаһ барлық нәрсені басқаратынын мойындайтынына, бірақ бұл оларды Исламға кіргізбейтініне нұсқау бар.  

3. Аятта жалғыз Аллаһ қана құлшылыққа лайықты екенінің («таухид әл-улуһия») дәлелі жалғыз Аллаһ қана бүкіл болмысты басқаратыны, жалғыз Ол ғана Жаратушы екені, жалғыз Ол ғана өлтіретіні және тірілтетіні (яғни «таухид әр-рубубия») болып табылатынына нұсқау бар. 
4. Аятта көпқұдайшылдарға дәлел ретінде олардың келісетін нәрселерін келіспейтін нәрселеріне қарсы келтіру керек екеніне нұсқау бар.   
--------------------------------------------------------------------------------------------

    Әт-Табарани Пайғамбардың (оған Аллаһтың игілігі мен сәлемі болсын) кезінде мүминдерге зиян тигізетін екіжүзді өмір сүргені туралы жеткізген. Сонда олардың біреуі: «Келіңдер, бұл екіжүздіге қарсы Аллаһтың Елшісіне (оған Аллаһтың игілігі мен сәлемі болсын) көмек сұрап жүгінейік», - деді. Ал Пайғамбар (оған Аллаһтың игілігі мен сәлемі болсын): «Расында, көмекті менен емес, Аллаһтан сұрау керек», - деп айтты (әт-Табарани, әл-Хайсами өзінің «Зауаид» жинағында 159/10, хадис сенімді емес, бірақ мағынасы сенімді).
Имам әт-Табарани Сулейман ибн Ахмад – хафиз, үш үлкен жинақтың авторы.

Бұл хадисте Пайғамбар (оған Аллаһтың игілігі мен сәлемі болсын) адамдардың Аллаһтан басқа біреуге көмек тілеп сиынуын сөккен.

Хадистен алынатын пайдалар:

1. Хадисте қиын-қыстау кезде Пайғамбарға (оған Аллаһтың игілігі мен сәлемі болсын), ал басқаға – тіпті, көмек тілеп сиынуға тыйым салынғандығына нұсқау бар.
2. Хадисте дұрыс сөздер қолдану және бірқұдайшылықты қорғау керектігіне нұсқау бар.  

3. Хадисте көпқұдайшылыққа алып баратын барлық жолдарды жабу қажет екеніне нұсқау бар.  

4. Хадисте басыңа түскен бақытсыздықтарға тек Аллаһ үшін ғана сабыр мен төзім танытуың қажет екеніне нұсқау бар.  

5. Хадисте екіжүзділікті сөгу бар.  
6. Хадисте мүминдерге зиян тигізуге тыйым салынғандығына, өйткені бұл екіжүзділердің амалдарына жататынына нұсқау бар. 

------------------------------------------------------------------------------------------------

ОН БЕСІНШІ ТАРАУ: 
Аллаһ Тағаланың:
أَيُشْرِكُونَ مَا لا يَخْلُقُ شَيْئًا وَهُمْ يُخْلَقُونَ (١٩١)وَلا يَسْتَطِيعُونَ لَهُمْ نَصْرًا وَلا أَنْفُسَهُمْ يَنْصُرُونَ (١٩٢)

«Олар еш нәрсені жаратпаған, өздері жаратылған нәрсені Аллаһқа серік қосады ма? (Аллаһқа серік қосқан нәрселері) оларға жәрдем ете алмайды, әрі тіпті өздеріне де жәрдем ете алмайды» («әл-Әғраф» сүресі, 191-192 аяттар), - деген сөздері туралы.
Тараудың «Бірқұдайшылық кітабына» сәйкестілігі:

Автор, Аллаһ оны рахымына бөлесін, бұл тарауда көпқұдайшылықтың негізсіз екендігіне дәлелдер келтіріп, Аллаһтан басқа дұға етіп жалбарынатын нәрселердің жағдайына нұсқайды. Әрі осыда бірқұдайшылықтың даусыз дәлелдер арқылы растауы бар.   
Аяттан алынатын пайдалар:

1. Аятта көпқұдайшылықтың өз негізінде негізсіз екеніне нұсқау бар, өйткені көпқұдайшылық – бұл жаратылған әрі сондықтан да дәрменсіз нәрсеге  құлшылық ету.

2. Аятта құлшылыққа лайықты тек Жаратушы екеніне нұсқау бар.  
3. Аятта таухид әр-рубубия арқылы таухид әл-улуһияға нұсқалады. 
4. Аятта ақиқат жеңіске жетіп, өтірік қор болуы үшін көпқұдайшыл-мүшриктермен айтысу заңды екеніне нұсқау бар.
------------------------------------------------------------------------------------------------

«Әл-Фатир» сүресі, 13-14 аяттар: 
لَهُ الْمُلْكُ وَالَّذِينَ تَدْعُونَ مِنْ دُونِهِ مَا يَمْلِكُونَ مِنْ قِطْمِيرٍ (١٣)إِنْ تَدْعُوهُمْ لا يَسْمَعُوا دُعَاءَكُمْ وَلَوْ سَمِعُوا مَا اسْتَجَابُوا لَكُمْ وَيَوْمَ الْقِيَامَةِ يَكْفُرُونَ بِشِرْكِكُمْ وَلا يُنَبِّئُكَ مِثْلُ خَبِيرٍ (١٤)
«(Бүкіл) Иелік Оған тән. Одан өзге табынғандарың бір ұрық қабығына да ие емес. Егер оларға жалбарынсаңдар, дауыстарыңды естімейді. Ал естіген жағдайда да, сендерге жауап қайтара алмайтын еді. Сондай-ақ Қиямет Күні олар сендердің құлшылықтарыңды тәрк етеді. Толық Хабардар Аллаһтай саған ешкім хабарламайды». 
Бұл аятта көпқұдайшылықтың негізсіз екеніне нақты, айқын және даусыз дәлел және көпқұдайшылдарды теріске шығару бар.  
Аяттан алынатын пайдалар:

1. Аятта көпқұдайшылықтың негізсіз екеніне бірмағыналы дәйек пен даусыз дәлелдер бар.   
2. Аятта көмек тілеу нысаны соларға сәйкес болуы қажетті шарттар келтіріліп, түсіндіріледі, ал бұлар: 

а) ол өзінен сұралып жатқан нәрсеге ие болуы;  
ә) ол өзіне дұға етіп жалбарынып жатқандарды естуі; 
б) ол өзіне дұға етіп жалбарынғанға жауап беру құдіретіне ие болуы.

3. Аятта ақида ой-тұжырымдарға, жорамалдарға немесе соқыр ілесуге емес, керісінше, дәлелдер мен мығым сенімге құрылуы қажет екеніне нұсқау бар.    

4. Аятта Аллаһ Тағала барлық істің соңы туралы білетініне нұсқау бар.
------------------------------------------------------------------------------------------------

Әл-Бухаридің «Сахихында» Әнастың (Аллаһ оған разы болсын) былай дегені жеткізіледі: ”Ухуд шайқасында Пайғамбардың (оған Аллаһтың игілігі мен сәлемі болсын) беті тілініп, тісі сынғанда, ол: «Өзінің пайғамбарын жарақаттаған халық қалай жетістікке жетпек?» - деп айтқан болатын. Әрі сол кезде: 
لَيْسَ لَكَ مِنَ الأمْرِ شَيْءٌ 

«Ешбір іс сенің еркіңде емес» («Әли-Имран» сүресі, 128-аят), - деп уахи етілді” («Сахих» әл-Бухари 772, орысша нұсқасында 4068).

Бұл аятта Аллаһқа ізгілерді немесе әлдебір әулиелерді серік қосу түрінде жасалатын көпқұдайшылықтың негізсіз екеніне нұсқау бар. Егер тіпті Аллаһ Елшісінің өзі (оған Аллаһтың игілігі мен сәлемі болсын) өзін-өзі көпқұдайшылдардың тигізген зиянынан қорғай алмаған болса, яғни бұл оның билігінде болмаған болса, онда бұның үкімі басқа кез-келгенге тіптен күшіне ие.
Хадис пен аяттан алынатын пайдалар:

1. Хадис пен аятта Аллаһқа ізгілер мен әулиелер серік қосылатын түрде жасалатын көпқұдайшылықтың негізсіз екеніне нұсқау бар. Әрі егер тіпті Пайғамбардың өзі де (оған Аллаһтың игілігі мен сәлемі болсын)  өзіне пайда келтіру не өзінен зиянды тойтару құдіретіне ие болмаған болса, онда басқа біреу тіпті де бұған ие емес.  
2. Хадис пен аятта пайғамбарлармен де (оларға Аллаһтың игілігі мен сәлемі болсын) ауру және сынақтар орын алғанына нұсқау бар.   

3. Хадис пен аятта Аллаһ Тағалаға құлшылық етуде ықыластың міндетті екеніне нұсқау бар, өйткені барлық нәрсе жалғыз Оның иелігінде.
4. Хадис пен аятта Аллаһқа шақыру жолында басқа түсетін ұнамсыз нәрселер мен қайғы-қасіреттерге Аллаһ үшін сабыр ету міндетті екеніне нұсқау бар.  

5. Хадис пен аятта адам қандай күнәлар жасаған болса да, оған Аллаһ Тағаланың рахымынан күдер үзуге тыйым салынғандығына нұсқау бар, тек бұл көпқұдайшылық болмаса ғана. Яғни адам Аллаһтың рахымынан үміт ету міндетті.  

Әл-Бухари сондай-ақ Ибн Умардан, ол Аллаһ Елшісінің (оған Аллаһтың игілігі мен сәлемі болсын) таң намазының соңғы ракағатындағы рукуғтан кейін бойын түзеп: «Аллаһ Оны мақтағанды естіді. Раббымыз, Саған мадақ!» - деп айтқанын естігені туралы жеткізеді.   Кейін ол: «Уа Аллаһ! Пәленді және пәленді лағынет ет!», - деді. Сол кезде Аллаһ: «Ешбір іс сенің еркіңде емес. Аллаһ не олардың тәубесін қабыл етеді, не оларды қинайды. Өйткені олар залымдар» («Әли Имран», 128-аят), -  деген аятты түсірді. 
Басқа бір риуаятта: «Ол Сафуан ибн Умайяны, Суһайл ибн Амрды және әл-Харис ибн Хишамды лағынеттеді. Әрі сол кезде: «Ешбір іс сенің еркіңде емес. Аллаһ не олардың тәубесін қабыл етеді, не оларды қинайды. Өйткені олар залымдар» («Әли Имран», 128-аят), -  деп уахи түсті» (әл-Бухари 4069, 4070).

Ибн Умар – бұл Умар ибн Хаттабтың (Аллаһ оған разы болсын) баласы Абдуллаһ. Ол үлкен білімімен және Аллаһ Тағалаға құлшылық етудегі ыждағаттылығымен ерекшеленген. Һижраның 73 жылы қайтыс болған.
Бұл хадисте Пайғамбар (оған Аллаһтың игілігі мен сәлемі болсын) өзіне көпқұдайшылдардың тигізген зиянын тойтаруға құдіретті болмағанына, тура сол сияқты ол одан өзінің сахабаларын да сақтап қала алмағанына нұсқау бар. Ол өзінің бүкіл болмыстың үстінен құдіретті әлі билік иесі болған Раббысына дұға етті. Ал бұл қабірлерге табынушылардың әулиелер мен ізгілерге қатысты сенімдерінің негізсіз екеніне нұсқайды. 
Хадистен алынатын пайдалар:

1. Хадисте адам әулиелер мен ізгілерден қандай да бір мұқтаждықтардан немесе қайғы-қысіреттерден айықтыруларын сұрауда оларға жүректі байлаудың  негізсіз екеніне нұсқау бар. 
2. Хадисте намазда көпқұдайшылдарға қарсы дұға етудің рұқсат етілгеніне нұсқау бар.  

3. Хадисте намазда оған қарсы немесе ол үшін дұға етілетін адамның атын атау намазға зиян тигізбейтініне нұсқау бар.  

4. Хадисте имам рукуғта екі дұғаның екеуін де, яғни: “Аллаһ Оны мақтағанды естісін. Раббымыз, саған мадақ! /Cәми‘а-Ллаһу ли-мән хамида-һу. Раббә-нә, уә лә-кәл-хамд!/” – деп айтуы керек екеніне нұсқау бар. 
-----------------------------------------------------------------------------------------------

Абу Хурайра былай баяндайтын: “Аллаһтың Елшісіне (оған Аллаһтың игілігі мен сәлемі болсын): «Жақын туыстарыңды ескерт» («әш-Шуара» сүресі, 214-аят), - деп аят түскенде, ол орнынан тұрды да: «Уа, құрайштықтар! Жандарыңды сатып алыңдар, өйткені мен сендерді Аллаһтан еш нәрсемен құтқара алмаймын! Уа, Аббас ибн Абд әл-Мутталиб, мен сені Аллаһтан құтқара алмаймын! Уа, Аллаһ Елшісінің апасы Сафия! Мен сені Аллаһтан еш нәрсемен құтқара алмаймын! Уа, Мухаммадтың қызы Фатима! Менің мал-мүлкімнен қанша қаласаң сұра, бірақ мен сені Аллаһтан еш нәрсемен құтқара алмаймын!», - деді” (әл-Бухари 2753, Муслим 206, әт-Тирмизи 3184).
Абу Хурайра. Кейбір биограф-ғалымдар ең дұрысы – оның есімі Абдур-Рахман ибн Сахр әрі ол даус тайпасынан болғаны деген. Ол атақты және құрметті сахабалардың қатарынан болатын, Пайғамбар (оған Аллаһтың игілігі мен сәлемі болсын) көптеген хадистерін жатқа білетін ғалым еді. Он бес мыңнан астам хадистер жеткізген ол һижраның не 57, не 58, не 59 жылы қайтыс болған.
Бұл хадисте  басқаларды айтпағанның өзінде, тіпті Пайғамбардың өзіне (оған Аллаһтың игілігі мен сәлемі болсын) дұға етіп жалбарынуға болмайтынына нұсқау бар. Әрі тек Пәк әрі Қасиетті Аллаһ Тағала ғана құдіретті болған нәрсені басқадан сұрауға рұқсат етілмейді. Сондықтан да бұл хадисте қиын-қыстау жағдайларда әруақтарға олар өздерін әлдебір қайғы-қасіреттерінен құтқаруын және мұқтаждықтарын орындауын сұрап сиынатын  қабірлерге табынатындарды  теріске шығару бар.
Хадистен алынатын пайдалар:

1. Хадисте пайғамбарлар мен ізгілерге құлшылық ететіндерді, сондай-ақ Қасиетті әрі Пәк Аллаһ Тағала ғана құдіретті болған әлдебір мұқтаждықтарын орындауда  жүректерін жаратылыстарға байлайтындарды теріске шығару бар.  
2. Хадисте Аллаһтың құлынан оның күш-құдіреті жететін нәрседен басқа еш нәрсе сұрауға болмайтынына нұсқау бар.  

3. Хадисте Пайғамбар (оған Аллаһтың игілігі мен сәлемі болсын) Аллаһтың бұйрықтарын орындауға және Оның Жолдауын жеткізуге асыққанына нұсқау бар. 
4. Хадисте адамға Аллаһтың жазалауынан иман мен салиқалы амалдардан басқа ешнәрсе: оның мәртебесі де, атағы да, туысқандық қатынастары да, басқасы да - көмектесе алмайтынына нұсқау бар.
5. Хадисте Пайғамбарға (оған Аллаһтың игілігі мен сәлемі болсын) жақын болатындар – оған бағынатындар әрі оның жолына ілесетіндер  екеніне нұсқау бар, мейлі олар оның жақындары, не басқалар болсын.
6. Хадисте адамға оның Пайғамбармен (оған Аллаһтың игілігі мен сәлемі болсын) туысқандық байланыстары, тек егер олар иманмен, салиқалы амалдармен және дұрыс наным-сеніммен (ақидамен) бірге қабаттасып жүрмесе,  көмектесе алмайтынына нұсқау бар.  
-----------------------------------------------------------------------------------------------

� Кейбір тәпсіршілер «рахақ» деген сөз «менмендік, озбырлық» дегенді білдіреді әрі жындарға қатысты айтылған, яғни адамдарды қатты қорқыныш пен үрей билеген кезде олар жындарға пана тілеп сиынатын әрі құлшылық ететін, әрі сонысымен олардың озбырлықтары мен менмендігін арттыратын деп санаған. Ал жындар адамдардың оларға табынып және пана тілеп сиынып жатқандарын көріп, тәкапарланатын. 


Басқа тәпсірлеуге сәйкес «рахақ» сөзі «қорқыныш» дегенді білдіреді, әрі ол адамдарға қатысты айтылған. Яғни жындар адамдардың олардан пана іздеп жатқандарын көріп, адамдар оларға үнемі құлшылық ете беруі және пана тілеп сиына беруі үшін, оларды одан сайын қаттырақ қорқытатын. Сондықтан да арабтар жындар оларға үрей салатын алқап-аңғарларға түскен кездерінде: «Біз осы алқаптың мырзасына бізді оның тайпасындағы қарапайымдардан (жындардан) қорғауын тілеп жалбарынамыз», - дейтін. Қ-з: «Тафсир ас-Саади».








